
AbstrAkt

Fusha e ekonomiksit po përdor gjithnjë e më shumë inteligjencën artificiale për 
të kompletuar dhe përmirësuar më tej mjetet për analizat dhe vendimmarrjen 
në të ardhmen. Një nga teknikat e të mësuarit të makinës (ang. machine-
learning) më të përdorura në parashikimin e treguesve ekonomikë e financiarë 
është metoda e rrjeteve neurale të përsëritura (rNN), e cila ka provuar 
shpeshherë të jetë e dobishme në kapjen e jo-linearitetit tek seritë kohore 
statistikore. Ky artikull aplikon teknikën e memories afatshkurtër të gjatë (LStm) 
si një nga modelet brenda rrjeteve rNN për të testuar ligjin e Okunit në 
Shqipëri. Krahas ekzaminimit të lëvizjeve të papunësisë të projektuara nga 
zhvillimet në kërkesën agregate, ne testojmë nëse dekompozimi i kësaj të 
fundit në komponentë të ndryshëm të pbb-së sipas metodës së shpenzimeve 
– një version i dezagreguar i marrëdhënies së Okunit – ofron parashikime 
më të mira për ndryshimet e normës së papunësisë. Vlerësimet paraprake 
brenda-periudhës sugjerojnë se ligji i Okunit mund të qëndrojë në Shqipëri, 
por reagimi i papunësisë ndaj ecurisë së prodhimit rezulton të variojë gjatë 
periudhave të ndryshme kohore. Vlerësimet e parashikimeve të modelit jo-linear 
jo-parametrik tregojnë se luhatjet e normës së papunësisë në gjysmën e dytë 
të viteve 2010 mund të jenë të lidhura me investimet private dhe shpenzimet 
e qeverisë, ndërsa ecuria e konsumit privat dhe e tregtisë së jashtme duket se 
kanë ofruar parashikime më të dobëta.

Fjalët kyçe: ‘machine Learning’, modeli LStm, papunësia, marrëdhënia e 
Okun-it, Shqipëri.

Shënim: Ky artikull kërkimor konsiderohet si një punë paraprake që synon të 
nxisë debate dhe komente kritike. Ai shpreh pikëpamjet e autorëve dhe nuk 
përfaqëson domosdoshmërish ato të institucioneve ku ata punojnë. Autorët 
janë mirënjohës për komentet dhe sugjerimet e marra nga pjesëmarrësit në 
“Konferencën e 11-të Ndërkombëtare për Biznes, Teknologji dhe Inovacion 
2022”, organizuar nga Universiteti për Biznes dhe Teknologji - UBT, Prishtinë, 
Kosovë, në datat 29-30 tetor 2022.

1. hyrje

Sot ekziston një konsensus i përgjithshëm se rritja e pabarabartë ekonomike 
mund të ketë efekte negative në shoqëri. për këtë arsye, qeveritë anembanë 
globit kanë shtuar ndërgjegjësimin për rëndësinë e rritjes gjithëpërfshirëse dhe 
po shtyjnë agjendat e tyre politike për t’u siguruar që rritja ekonomike mund 
të sigurojë më shumë vende pune dhe të promovojë standarde më të larta 
jetese për qytetarët e tyre. Ekonomitë në zhvillim kanë përjetuar një rritje të 
shpejtë për disa dekada. megjithatë, gjetjet e fundit empirike tregojnë se 
performanca e tyre e kënaqshme në pjesën më të madhe nuk është përkthyer 
domosdoshmërish në më shumë punësim dhe mundësi të barabarta.

Ky punim përdor marrëdhënien e Okunit për të shqyrtuar lëvizjet e papunësisë 
siç parashikohet nga zhvillimet në kërkesën agregate në Shqipëri. përveç kësaj, 
ai teston nëse një version i dezagreguar i ligjit të Okunit – duke shpërbërë 
kërkesën agregate në komponentë të ndryshëm të shpenzimeve të pbb-së – 
ofron parashikime më të mira për ndryshimet në papunësi. Hipotezat janë 
testuar duke përdorur metodën ekonometrike të katrorit më të vogël si dhe 
një teknikë mjaft të re në këtë drejtim, që përdor modelin e kujtesës së gjatë 
afatshkurtër [ang. ‘long short-term memory’ (LStm)]. Kjo e fundit është një 
teknikë e të mësuarit të makinës, që ka dëshmuar shpesh të jetë e dobishme 
në kapjen e jolineariteteve në seritë e të dhënave ekonomike.

për të dhënë një pamje të shpejtë të rezultateve, vlerësimet OLS duket të jenë 
në favor të marrëdhënies së Okunit në Shqipëri. Vlerësimi i nënperiudhave të 
ndryshme sugjeron se përgjigjja e papunësisë ndaj prodhimit mund të jetë e 
ndryshueshme në kohë, ndërkohë që mund të nevojitet një rritje më e shpejtë 
e brendshme për të ndaluar rritjen e shkallës së papunësisë. Nga ana tjetër, 
rezultatet paraprake në këtë studim tregojnë se shtimi i rritjes së prodhimit në 
modelin e parashikimit LStm nuk përmirëson parashikimet e papunësisë që 
përftohen nga modeli me një variabël. megjithatë, parashikimet e modelit 
LStm me komponentët e pbb-së nxjerrin në pah se papunësia mund të lidhet 
më shumë me investimet private dhe shpenzimet qeveritare, dhe ndoshta jo aq 
shumë e lidhur me konsumin privat dhe tregtinë e jashtme.

pjesa e mbetur e artikullit është organizuar si më poshtë. Në seksionin 2, 
ofrohet një paraqitje e shkurtër e literaturës empirike mbi papunësinë dhe 
rritjen në vendet e përparuara dhe në zhvillim. Seksioni 3 vlerëson koeficientin 
Okun në një regresion të thjeshtë OLS për të shqyrtuar lidhjen e njëkohshme 
të papunësisë me kërkesën agregate në Shqipëri. përveç kësaj, për të hedhur 
dritë mbi stabilitetin e marrëdhënies së tyre, koeficienti Okun është vlerësuar 
për: i) vitet e hershme të tranzicionit, ii) periudhën e rritjes më të shpejtë, dhe iii) 
dekadën pas krizës globale. Seksioni 4, më pas, rivlerëson rëndësinë e rritjes 
ekonomike në marrëdhënien e Okunit duke u mbështetur në informacionin e 
përfshirë në pbb dhe komponentët e saj të shpenzimeve për të përmirësuar 
parashikimet e normës së papunësisë nga modeli me një ndryshore. për më 
tepër, meqenëse vlerësimet në seksionin 3 evidentuan një koeficient Okun që 
ndryshon përgjatë kohës, analiza e pazakontë e kontrollit të kryqëzuar (ang. 
‘cross-checking analysis’) në seksionin 4 bazohet në modelin jolinear LStm. 
Vërejtjet përfundimtare paraqiten në seksionin 5.

2. një shikim i shPejtë i LiterAturës

pavarësisht disa kufizimeve teorike të ligjit të Okunit, prachowny (1993) dhe 
blinder (1997) arrijnë në përfundimin se marrëdhënia e Okunit është një parim 
i dobishëm në makroekonomi, në të cilin «ne të gjithë duhet të besojmë». 
Në punimin e tij themelor mbi marrëdhënien ndërmjet zhvillimeve të pbb-së 
dhe ndryshimeve në papunësi, Okun (1962) fillimisht e trajtoi papunësinë si 
variablin ekzogjen ndërsa produktin si variablin e varur. megjithatë, literatura 
e pasur empirike që vlerëson marrëdhënien e Okunit ka qenë kryesisht e 
interesuar në drejtimin e kundërt, duke supozuar kështu rritjen e prodhimit si 
forcën lëvizëse të papunësisë.

Lidhja midis papunësisë dhe prodhimit vlerësohet përgjithësisht duke 
transformuar variablat si hendeqe (ang. ‘gaps’) ose në diferenca. Versioni 
“Gap” lidh divergjencën e papunësisë aktuale (Ut ) nga norma e saj “natyrore” 
(U*) me devijimin e prodhimit aktual (Yt ) nga niveli i tij potencial (Y*) [Ut – 
U* = β(Yt – Y*) + εt ]. Nga ana tjetër, versioni “Diferenca” lidh ndryshimet 
në shkallën e papunësisë me rritjen ekonomike [ΔUt = α + βΔYt + εt ], duke 
supozuar kështu që shkalla “natyrore” e papunësisë është zero [ΔU*=0] , 
ndërsa rritja potenciale e pbb-së është konstante [ΔY*=g].

punimi origjinal i Okunit vlerësonte se gjatë periudhës 1947-1960 në SHba,β 
ishte negative e barabartë me 0.3. megjithatë, literatura e fundit empirike mbi 
ligjin e Okunit ka gjetur prova heterogjene në lidhje me madhësinë e koeficientit 
Okun. Dallimi midis vendeve mund të ketë të bëjë shumë me vetë përkufizimin 
e papunësisë, pasi termi nuk ndjek një përkufizim standard mbarëbotëror të 
matjes së punësimit dhe as disponueshmëria e të dhënave nuk mund të jetë e 
krahasueshme midis ekonomive formale dhe informale. Gjithashtu, ngurtësitë 
e tregut të punës dhe politikat sociale mbrojtëse të qeverisë për punësimin 
janë theksuar shpesh gjatë përpjekjeve për të shpjeguar heterogjenitetin 
e ndjeshmërisë së papunësisë ndaj rënies së prodhimit, veçanërisht për 
ekonomitë e avancuara [shih p.sh. ImF, 2010; Cazes, Verick dhe Hussami, 
2013].

Një rishikim nga pizzo (2019) tregon se koeficientët e Okun-it në ekonomitë 
e pasura të vlerësuara me versionin e diferencës (hendekut) janë rreth -0.29 
(-0.39), ndërsa në ekonomitë e tregut në zhvillim janë -0.18 (-0.20). Studime 
të tjera kanë arritur në mënyrë të ngjashme në përfundimin se papunësia 
është më pak e ndjeshme ndaj prodhimit në ekonomitë në zhvillim sesa në 
ekonomitë e përparuara [shih p.sh., ball etj., 2019; an etj., 2017; bartolucci 
etj., 2018]. Duke përdorur një kampion prej 176 vendesh për periudhën 
1993 deri në 2015, Farole etj. (2017) evidentojnë se koeficienti Okun nuk 
është konstant midis vendeve. për çdo pikë përqindjeje rritje të pbb-së, normat 
e papunësisë do të bien mesatarisht për vendet me të ardhura të larta, të 
ardhura të mesme të larta, me të ardhura mesatare të ulëta dhe me të ardhura 
më të ulëta, respektivisht me 0.21, 0.08, 0.03 dhe 0.005 pp.

për më tepër, rivlerësimet pas periudhës së krizës globale tregojnë se 
koeficientët Okun në të gjithë botën kanë rënë kur krahasojmë periudhën 

para krizës globale (1992-2007) me periudhën e pas krizës (2010-2017) 
(Lee etj., 2020). megjithatë, Farole etj. (2017) zbulojnë se në ekonomitë në 
tranzicion si Ukraina dhe Kroacia, papunësia duket se reagon në mënyrë 
asimetrike gjatë ciklit të biznesit: madhësia e koeficientëve tregon një reagim 
relativisht të fortë gjatë rënieve, por një reagim shumë më të dobët në rritje 
gjatë periudhave të rritjes ekonomike.

Duke përdorur vetëm versionin e “diferencës” dhe duke ekzekutuar metodën 
OLS të bashkuar (ang. ‘pooled OLS’) për grupet e të dhënave të ILO-s 
mbi papunësinë, Lee etj. (2020) zbulojnë se gjatë periudhës 1992-2017 
koeficientët Okun janë -0.22 në 29 vende evropiane NSW dhe -0.15 në 10 
ekonomi të Evropës Lindore. Gjithsesi, Farole etj. (2017) gjejnë një ndryshim 
të madh midis vendeve me të ardhura të ngjashme në Evropën Qendrore 
Lindore. për shembull, koeficienti Okun vlerësohet 0.85 në poloni, por vetëm 
0.03 në Hungari. Në Shqipëri, Garo (2020) konstaton se “për një 1 p.p. 
rënie të rritjes së prodhimit, ndryshimi vjetor i normës së papunësisë rritet me 
rreth 0.184 p.p. për katër tremujorët në vazhdim”.

3. A qëndron Ligji i okunit në shqiPëri? një qAsje 
oLs me kërkesën AgregAte

Lidhja midis papunësisë dhe prodhimit zakonisht shqyrtohet duke vlerësuar 
marrëdhëniet e tyre të njëkohshme: 

    ΔUt = α + βy ΔYt + εt (1)

ku ΔU tregon ndryshimet vjetore të normës së papunësisë; ΔY është rritja 
vjetore e prodhimit; α është një koeficient ndërprerjeje që kap trendin e rritjes 
së normës së papunësisë (α = - βΔY*); β është i ashtuquajturi “koeficienti 
Okun”, që tregon ndjeshmërinë e shkallës së papunësisë ndaj rritjes së pbb-
së, e cila pritet të jetë negative, pasi një normë më e lartë e rritjes së pbb-së 
duhet të çojë në një shkallë më të ulët të papunësisë; ε është një term gabimi.

Ne testojmë për marrëdhënien Okun duke përdorur të dhëna tremujore nga 
1996t1 deri në 2019t4. Duke qenë se ekonomia shqiptare ka përjetuar 
luhatje të konsiderueshme gjatë kësaj periudhe, korrespondenca ndërmjet 
variablave mund të jetë jolineare dhe e ndryshueshme në kohë. Kështu, ne 
testojmë për ndryshime në marrëdhënien Okun gjatë: i) periudhës së hershme të 
tranzicionit të 1996t1-2003t4; ii) rritjes së shpejtë ekonomike nga 2003t1-
2010t4; dhe dekadës pas krizës financiare globale nga 2011t1-2019t4.

Tabela 1. Koeficientët Okun për Shqipërinë: marrëdhënia agregate

(1)
periudha e plotë 

1996t1:2019t4

(2) 
tranzicioni i 

hershëm
1996t1:2003t4

(3) 
rritja e shpejtë 

2003t1:2010t4

(4) 
pas-Krizës Globale 
2011t1:2019t4

Variabli i varur ΔU Koef.. prob.  Koef.. prob.  Koef.. prob.  Koef. prob.  

ΔY (βy) -0.090*** 0.00 -0.075* 0.10 -0.212*** 0.00 -0.581*** 0.00
Konstantja (α) 0.236 0.23 0.436 0.28 0.820*** 0.00 1.182*** 0.01

r-katror i axhustuar 0.07 0.06 0.54 0.32
Observimet e përfshira 96 32 32 36
raporti -α/β 2.6 5.8 3.9 2.0

tabela 1 paraqet koeficientin e vlerësuar të Okunit për marrëdhënien agregate 
në Shqipëri. reagimi i vlerësuar i papunësisë ndaj rritjes së prodhimit është 
statistikisht i rëndësishëm dhe ka shenjë negative siç pritej, duke sugjeruar kështu 
një treg pune që funksionon mirë. Sidoqoftë, koeficienti Okun, β, nuk është 
konstant dhe duket se është rritur ndjeshëm në madhësi me kalimin e kohës. 
marrëdhënia vlerësohet të jetë modeste në kampionin e plotë (-0.09). rezultati 
është në përputhje me gjetjet nga Farole etj. (2017) për vendet me të ardhura të 
mesme, të cilat shpesh karakterizohen nga politika sigurimi të pamjaftueshme dhe 
një pjesë relativisht të madhe të punëtorëve të vetëpunësuar. megjithatë, reagimi 
relativisht i ulët duket se është ndikuar nga periudha e hershme e tranzicionit. 
më vonë, madhësia e koeficientit β rritet ndjeshëm dhe nënkupton një hapje 
relativisht të konsiderueshme të vendeve të punës në periudhën pas krizës 
financiare globale (-0.58). por, të njëjtat tendenca shfaqen në rritjen e normës 
së papunësisë, siç përcaktohet nga parametri i ndërprerjes, α; në periudhën e 
fundit në kolonën (4) është rreth 5 herë më i lartë se sa për kampionin e plotë, pra 
shumë mbi supozimin e ndryshimeve zero në normën “natyrore” të papunësisë. 
Së fundi, parametrat që ndryshojnë në kohë reflektohen në një raport në rënie të 
koeficientëve të modelit (-α/β) (i gjetur të jetë statistikisht i rëndësishëm që nga viti 
2003), që mund të nënkuptojë se ekonomia shqiptare duhet të rritet më shpejt 
për të lënë të pandryshuar shkallën e papunësisë.

4. dekomPozimi i Ligjit okun: A Përmirësohet 
AftësiA PArAshikuese ngA komPonentët e kërkesës?

metodoLogjiA

Literatura e gjerë empirike mbi marrëdhënien Okun dëshmon se ekonomistët 
besojnë gjerësisht në ekzistencën e një marrëdhënieje afatgjatë midis 
performancës së pbb-së dhe papunësisë. megjithatë, dinamika afatshkurtër 
mund të fshehë lidhjen afatgjatë midis variablave. Seksioni i mëparshëm zbuloi 
një marrëdhënie mjaft të ndryshueshme të Okunit në Shqipëri, duke sugjeruar 
një mungesë stabiliteti në koeficientët gjatë dy dekadave e gjysmë të fundit.

për të hedhur më shumë dritë mbi përshtatshmërinë e ligjit të Okunit si një 
“rregull i madh” për parashikimin e shkallës së papunësisë, disa studime i 

janë drejtuar analizave që zbërthejnë marrëdhënien Okun në komponentë të 
shpenzimeve ose prodhimit. Ne ndjekim të njëjtat linja duke dezagreguar këtu 
kërkesën agregate sipas konsumit privat (con), shpenzimeve publike (gov), 
investimeve private (inv), eksporteve (exp) dhe importeve (imp). 

për më tepër, studimet kryesore zakonisht janë mbështetur në modelet 
tradicionale ekonometrike për të vlerësuar dhe testuar qëndrueshmërinë e 
koeficientit Okun. Ndryshe nga ata, ne kemi adoptuar një qasje të re për të 
testuar marrëdhënien Okun duke u mbështetur në parashikimet e papunësisë të 
krijuara nga metodat jo-lineare jo-parametrike të mësimit të makinerisë (mL). 
Këto teknika novatore mund të jenë të përshtatshme për zgjidhjen e çështjeve 
të mundshme të jolinearitetit dhe marrëdhënieve të ndryshueshme në kohë 
ndërmjet variablave tanë, për shkak të ndryshimit të kushteve ekonomike të 
brendshme dhe të jashtme. midis klasës së gjerë të këtyre teknikave, ne kemi 
zgjedhur të aplikojmë në analizën tonë modelin e kujtesës së gjatë afatshkurtër 
(LStm). Kjo metodë i përket familjes së rrjeteve neurale të përsëritura artificiale, 
të cilat kanë fituar popullaritet në fushën e inteligjencës artificiale dhe të mësimit 
të thellë. për më tepër, metodat e mësimit të makinerive po shihen në ditët e 
sotme si një “makinë” e re emocionuese në rrugë nga shumë ekonomistë 
të bankave qendrore, të cilët po eksperimentojnë gjithnjë e më shumë me 
teknikat mL si mjete shtesë mbështetëse për të ndihmuar në përmirësimin e 
parashikimeve ekonomike dhe vendimeve të politikës monetare. Ndryshe nga 
rrjeti neural ‘feedforward’ që kemi eksperimentuar më parë (p.sh., Vika & 
Vika, 2021), rrjeti neural i përsëritur LStm ka lidhje ‘feedback’ dhe është i aftë 
të mësojë varësi afatgjata. pasi trajnojmë dhe testojmë strukturën e rrjetit LStm, 
ne përdorim parashikimet jashtë periudhës së vlerësuar prej tij4 për të vlerësuar 
rëndësinë e rritjes ekonomike në marrëdhënien Okun duke u mbështetur në 
informacionin e ngulitur në pbb dhe komponentët e tij të shpenzimeve për 
të përmirësuar parashikimet bazë të shkallës së papunësisë të përftuara me 
modelin një-variabëlsh.

të dhënAt dhe ProcedurA e PArAshikimit

të gjithë variablat janë përshtatur sezonalisht duke përdorur procedurën X-13 
arIma-SEatS në softuerin EViews. E gjithë periudha mbulon të dhënat tremujore 
nga 1996t1 deri në 2019t4. Secili model përfshin tre vonesa si burime 
(ang. ‘inputs’) të secilit variabël, siç sugjerohet nga kriteret e informacionit 
akaike dhe HQ në regresionet me katrorin më të vogël të vlerësuar. Vlerësimi i 
parashikimit kryhet për parashikimet jashtë kampionit, duke përdorur matësen 
rmSE për një horizont parashikimi prej 4 tremujorësh. Në analizën tonë, 
periudha 1996t1:2019t4 është ndarë në të ashtuquajturën periudhë trajnimi 
1996t1:2014t4 (76 tremujorë) dhe periudhën e vlerësimit të parashikimit që 
shtrihet në kampionin 2015t1:2019t4 (20 tremujorë). 

rrjedhimisht, modeli fillon me periudhën 1996t1:2014t4. për secilin 
specifikim, parashikimi dhe rmSE-ja përkatëse e tij mbahet shënim për 4 
tremujorët e ardhshëm. periudha e trajnimit dhe testimit zgjatet në mënyrë 
4 Parashikimet e modelit janë gjeneruar duke përdorur programin Python.

rekursive me një tremujor (1996t1:2015t1), dhe në mënyrë të ngjashme 
llogaritet dhe ruhet rmSE e parashikimeve për horizontin e dëshiruar të vitit 
të ardhshëm. procesi i vlerësimit përsëritet 16 herë për horizontin prej 4 
tremujorësh derisa të parashikohet tremujori i fundit i vitit 2019.

rezuLtAtet e vLerësimit të PArAshikimeve

tabela 2 paraqet fitimet/humbjet e parashikuara në përdorimin e rritjes së 
pbb-së dhe komponentëve të saj të shpenzimeve për të parashikuar ndryshimet 
në shkallën e papunësisë. Një raport mbi 1 tregon një performancë të dobët 
të rrjeteve LStm me dy variabla. rezulton se përfshirja e pbb-së në modelin 
LStm të papunësisë nuk i kalon parashikimet e këtij të fundit, i cili përdor vetëm 
vlerat e kaluara të tij. raporti i rmSE është pak mbi 1, duke hedhur dyshime 
mbi informacionin që mbart rritja e prodhimit për parashikimin e normën e 
papunësisë. megjithatë, vlerësimi i diferencës së humbjeve për komponentët 
individualë të shpenzimeve nxjerr në pah disa rezultate interesante mbi 
efektivitetin e kësaj qasjeje me marrëdhënien agregate. raportet rmSE për 
shpenzimet qeveritare (0.84) dhe investimet private (0.81) na sugjerojnë 
se këta komponentë të shpenzimeve mund të jenë faktorët kyç në ofrimin e 
vendeve të punës dhe lehtësimin e papunësisë në Shqipëri. Nga ana tjetër, 
konsumi privat (1.15) dhe tregtia e jashtme (1.07) duket se nuk kanë fuqi 
parashikuese për shkallën e papunësisë.

Tabela 2. Diferenca e humbjes ndërmjet parashikimeve, 2015T1:2019T4, h=4 
tremujorë

modelet me dy variabla: Δu-Δy Δu-Δcon Δu-Δgov Δu-Δinv Δu-Δexp ΔU-Δimp

raporti i rmSE-ve 
mesatare: (parashikimet 
dyvariabël/ njëvariabël)

1.01 1.15 0.84 0.81 1.07 1.07

5. vërejtje PërfundimtAre

rezultatet nga vlerësimet OLS duket se janë në favor të marrëdhënies Okun në 
Shqipëri. Koeficienti është gjetur të jetë mjaft i ulët këto dy dekada e gjysmë, në 
përputhje me studimet e tjera për vendet me të ardhura të ulëta dhe të mesme. 
Vlerësimi i nënperiudhave të ndryshme tregon mungesë të konsiderueshme të 
qëndrueshmërisë në koeficientët që matin ndjeshmërinë e papunësisë ndaj 
prodhimit si dhe tendencën e rritjes së papunësisë. megjithatë, mund të 
nevojitet një rritje më e shpejtë e brendshme për të ndaluar rritjen e shkallës 
së papunësisë. për më tepër, parashikimet me LStm tregojnë se papunësia 
mund të lidhet më shumë me investimet private dhe shpenzimet qeveritare, 
ndërkohë që zhvillimet në konsumin privat dhe tregtinë e jashtme nuk duket të 
sjellin përmirësime të saktësisë parashikuese përmbi modelin me një variabël.
Ndërkohë që ndryshimet social-demografike, informaliteti dhe sjellja emigruese 
mund të kufizojnë aftësinë për të rritur saktësinë e matjes së papunësisë, sigurimi 
apo mbrojtja e papërshtatshme dhe niveli relativisht i lartë i personave të 
vetëpunësuar në vend mund të kontribuojnë në nënvlerësimin e marrëdhënies 
prodhim-papunësi.

Hulumtimet e ardhshme mund të kenë nevojë të përqendrohen në qasje 
alternative për të vlerësuar marrëdhënien Okun me specifikime të ndryshme të 
modeleve dhe zgjedhje të gjatësisë së vonesave, së bashku me transformimin 
e ndryshueshëm, siç janë raportet e tjera të treguesve të tregut të punës ose 
versioni “gap”. Ky i fundit, për shembull, mund të jetë i paçmueshëm për të 
marrë parasysh ndryshimet e mundshme në shkallën “natyrore” të papunësisë 
dhe rritjen e mundshme të prodhimit, ndërsa ekonomia shqiptare përpiqet të 
konvergojë me vendet e tjera me të ardhura për frymë më të larta.

Çmimet e PAsurive të PALuAjtshme në kohë 
reALe: metodoLogjiA “Web scrAPPing”
nga orion garo, departamenti i Kërkimeve, Banka e shqipërisë

hyrje dhe PArAshtrim konteksti

tregu i pasurive të paluajtshme është një nga tregjet themelore të ekonomisë dhe 
çmimet e banesave janë një tregues kyç i dinamikave dhe prirjeve konsumatore 
vendase. megjithatë informacioni periodik lidhur me këtë tregues është mjaft 
i kufizuar në Shqipëri. burimi i vetëm zyrtar që ofron një indeksim të çmimeve 
të banesave është vrojtimi gjashtëmujor “tregu i pasurive të paluajtshme” i 
bankës së Shqipërisë. Në këtë rast të dhënat merren duke përdorur pyetësorë 
të cilëve u përgjigjen shoqëri ndërtimi dhe agjentësh të tregtimit të pasurive 
të paluajtshme që përbëjnë një kampion përfaqësues për popullatën e kësaj 
kategorie, pastaj agregohen për të sintetizuar indekset Fischer të çmimeve 
me frekuencë 6-mujore për tiranën dhe në rang vendi. me përjashtimin e 
lartpërmendur, as Instituti i Statistikave as ndonjë institucion tjetër shtetëror nuk 
kanë qenë të përfshirë në mbledhjen, përpilimin dhe agregimin e këtyre të 
dhënave për statistika zyrtare.

Në kushtet e nevojës për burime alternative të marrjes së të dhënave mbi 
tregun e banesave, platformat online që reklamojnë banesat në shitje mund 
të jenë tepër të dobishme për sigurimin e kësaj kategorie informacioni dhe të 
periodicitetit të tij. ato u mundësojnë përdoruesve (pronarëve të banesave, 
apo agjencive të shitjeve të pronave të paluajtshme që përfaqësojnë këta 
të fundit) të listojnë banesat e tyre në shitje në faqet Web të Internetit, së 
bashku me detajet përkatëse si çmimi, sipërfaqja në metra katrorë, struktura 
arkitekturore e banesës, etj. “User generated content” (UGC) kushtuar tregut 
të banesave përbën vetëm një pjesë të volumit të pamasë të informacionit 
‘big data’ të gjendur në Internet, por ofron mundësi të mëdha në fushën e 
kërkimit. Kjo për shkak se karakterizohet nga një periodicitet, granularitet, dhe 
përshkrime të detajuara që mundësojnë përpilime mikroserish cilësore, të cilat 
më tej mund të përdoren për analiza ekonometrike strukturore të mirëfillta dhe 
monitorim të dinamikave të çmimeve në kohë reale.

artikulli kërkimor ka për objektiv të identifikojë nivelet mesatare të çmimeve për 
metër katror të banesave, dhe ecuritë e tyre përgjatë harkut kohor të marrë 
në shqyrtim, për tri ndarje gjeografike: tiranën, zonat bregdetare, dhe zonat 
qendrore të vendit. Kjo është realizuar në sajë të sigurimit të një kampioni 
përfaqësues të çmimeve të listuara të banesave në shitje për të gjithë rajonin 
e vendit, bazuar në teknikën e “web scrapping” në python, dhe përpunimin e 
organizimin e të dhënave me anë të mS Excel dhe funksionaliteteve ndihmëse 
të këtij programi.

Në vijim artikulli strukturohet si më poshtë. Seksioni i dytë paraqet të dhënat, 
metodologjinë, dhe ofron një përshkrim të mjeteve që mundësojnë grumbullimin 
dhe organizimin e të dhënave për nevojat e këtij kërkimi. Seksioni i tretë 
detajon rezultatet e kërkimit dhe seksioni i fundit liston vërejtjet përfundimtare 
të tij. bibliografia gjendet në fund të artikullit.

të dhënAt dhe kuAdri metodoLogjik

burimi i të dhënave të këtij projekti kërkimor është njoftime.com, faqe web 
e cila, për sa kemi njohuri, është më e pasura me informacion të gjeneruar 
nga përdoruesit në rang vendi. Kampioni përmban 30,467 vrojtime (listime 
të çmimeve të banesave në shitje) të publikuara gjatë një harku kohor prej më 
shumë se 5 vitesh, janar 2017 deri korrik 2022. Gjithashtu për të pasur një 
kampion zgjedhjeje sa më përfaqësues, kemi përfshirë vetëm listime për shitje 
të apartamenteve në pallate, si dhe të shtëpive e vilave një deri pesë katëshe 
në zonat rurale dhe urbane të vendit. Nuk janë përfshirë listimet për shitje të 
ndërtesave e objekteve ku ushtrohet aktivitet që s’ka lidhje me strehimin, si ai 
i biznesit, social, industrial apo bujqësor. Listimet për shitje të banesave të 
nxjerra në shitje së bashku me sipërfaqe të konsiderueshme toke apo burime 
natyrore, po ashtu janë përjashtuar.

Duke iu referuar metodologjisë së përdorur në vrojtimin gjashtëmujor  mbi 
“tregun e pasurive të paluajtshme në Shqipëri”, të kryer nga Departamenti i 
Stabilitetit Financiar i bankës së Shqipërisë, të dhënat e siguruara janë ndarë 
në tri grupe: [I] “kryeqytet” për të gjitha listimet e banesave në shitje brenda një 
rrezeje prej 5 km nga qendra e tiranës;1 [II] “bregdet” për të gjitha listimet e 
banesave në shitje në qytetet, qytezat dhe zonat rurale bregdetare2 të vendit; 
[III] “qendrore” për të gjitha listimet e banesave në shitje në qytetet, qytezat 
dhe zonat rurale në territoret qendrore3 të vendit. proporcionaliteti i kampionit 
është i tillë ku mesatarisht 86% e listimeve janë për shitje në kryeqytet, 9% e 
listimeve janë për shitje në bregdet, dhe vetëm 5% e listimeve janë për shitje 
në territoret qendrore. Frekuenca kohore e serisë është përcaktuar që të jetë 
mujore duke qenë se ka mjaftueshmëri vrojtimesh për të pasur këtë frekuencë; 
janë mesatarisht rreth 557 vrojtime për çdo muaj. Figura 1 paraqet një grafik 
të shpërndarjes në kohë të numrit të vrojtimeve të kampionit:

1 Është vendosur ky kufizim pasi në një distancë pak mbi 5 km nga qendra lokalizohen 
vendbanime gjysmë-urbane e rurale të qarkut Tiranë, si Babrru, Paskuqan, Kashar, etj., dhe 
banesat në shitje të këtyre territoreve i përkasin zonave qendrore të vendit.

2 Tek kategoria “bregdet” përfshihen qarqet: Durrës, Vlorë, Sarandë, Himarë; qytezat: Shëngjin, 
Golem, Velipojë dhe Divjakë; si dhe fshatrat bregdetare përkatëse.

3 Qarqet dhe qytetet kryesore që bëjnë pjesë tek kategoria “qendrore” janë: Berat, Cërrik, 
Delvinë, Devoll, Dibër, Elbasan, Fier, Fushë-Krujë, Gjirokastër, Gramsh, Kamëz, Korçë, Krujë, 
Kuçovë, Kukës, Laç, Lezhë, Librazhd, Lushnjë, M. e Madhe, Mirditë, Pogradec, Përmet, 
Shkodër dhe Tepelenë.

https://www.njoftime.com

Figura 1. Proporcionaliteti i vrojtimeve të kampionit sipas zonave gjeogra�ke

mjetet e përdorura për procedurën e mbledhjes elektronike të të dhënave 
përfshijnë platformën dhe gjuhën programuese python së bashku me nën-
komponentin e saj Scrapy – një motor i grumbullimit të të dhënave. Vetë 
procedura konsiston në aksesimin e strukturës HtmL të faqes web nëpërmjet 
platformës dhe kodit python, pastaj vënien në funksion të komponentit Scrapy 
për të identifikuar, mbledhur dhe ruajtur lokalisht të gjitha pjesëzat e nevojshme 
të informacionit për çdo listim shitjeje në kategorinë e pronave në shitje në 
faqen web. 

Kodi e komandon programin që të kopjojë në secilin listim për shitje datën, 
listuesin, kreun dhe specifikat e përgjithshme të listimit, si dhe ta ruajë atë si 
informacion bruto në një skedar “data interchange”. Ky hap pastaj ripërsëritet 
për të gjitha listimet e gjendura në faqen web, sipas përcaktimit të kërkuesit, duke 
marrë si produkt përfundimtar një grup të dhënash me katër kolona informacion 
bruto, ku çdo rrjeshti i korrespondon një vrojtimi (listimi për shitje). pas mbledhjes 
dhe ruajtjes së informacionit bruto, kemi bërë pastrimin dhe organizimin e të 
dhënave duke përcaktuar variablat dhe duke u kujdesur që të mos kenë vlera 
të skajshme periferike dhe vlera të munguara. Variablat: qyteti/fshati, ndarja 
gjeografike, sipërfaqja në metra katrorë dhe çmimi në Euro, u përcaktuan duke 
identifikuar pjesëzat e nevojshme të informacionit nga ai bruto.

rezuLtAtet

Shpërndarja në kohë e mesatareve mujore të çmimeve për metër katror në 
Euro paraqitet në grafikun e Figurës 2. Vija e kuqe është një regres polinom 
që tregon ecurinë e mesatareve mujore të çmimeve të banesave në shitje 
në tiranë; vija blu tregon të njëjtën ecuri për mesataret e çmimeve në zonat 
bregdetare, dhe; vija e gjelbër tregon ecurinë e  mesatareve të çmimeve 
në zonat qendrore të vendit. Elementi “bar” gri në sfond paraqet mesataret 
mujore të çmimeve në rang vendi, bazuar në të gjitha vrojtimet e kampionit.

Figura 2. Ecuritë e mesatareve mujore të çmimeve për metër katror sipas 
zonave gjeogra�ke

Siç shihet, për periudhën kohore të marrë në shqyrtim, çmimet e banesave 
shfaqin tendencë rritëse në gjithë vendin; kjo tendencë përshpejtohet 
dukshëm në vitin 2020, menjëherë pas izolimit disamujor ekonomik për 
shkak të COVID-19. Kategorizimi sipas zonave gjeografike paraqet trende të 
ngjashme të rritjes. Këto trende janë pothuaj identike për tiranën dhe zonat 
bregdetare. Ndërkohë që mesataret e çmimeve në zonat qendrore të vendit 
shfaqen statike dhe të njëtrajtshme deri në mesin e 2020, më pas vihet re një 
trend i dukshëm rritës edhe për to. 

Grafiku nxjerr në pah dhe diferencat në mesataret e çmimeve. aktualisht ka një 
hendek prej rreth 270 Eurosh midis çmimeve për metër katror të banesave në 
tiranë dhe atyre në bregdet, i pranishëm përafërsisht nga viti 2019. Ndërsa 
hendeku aktual midis çmimeve të banesave në bregdet dhe atyre në zonat 
qendrore duket të jetë rreth 120 Euro. Nëse i referohemi nivelit mesatar të 
çmimeve të banesave në tiranë – ku kryhet pjesa dërrmuese e shitblerjeve të 
banesave –  i cili për muajin korrik 2022 është 1157 Euro, niveli i çmimeve 
në bregdet është rreth 80% e tij, dhe niveli i çmimeve në zonat qendrore është 
rreth 68% e tij. Sa i përket gjashtëmujorit të parë të vitit 2022, niveli mesatar 
i çmimeve për metër katror: në tiranë ishte 1128 Euro, në zonat bregdetare 
ishte 837 Euro, dhe në zonat qendrore ishte 724 Euro. Krahasimisht me 
gjashtëmujorin e parë të vitit 2021, rritja vjetore e mesatareve të mësipërme 
të çmimeve: për tiranën rezultoi 15.6%, për zonat bregdetare rezultoi 9.6%, 
dhe për zonat qendrore 18.3%.

Grafiku i figurës 3 na ndihmon të kuptojmë ecuritë e rritjeve vjetore të çmimeve 
për çdo ndarje gjeografike. Sa i përket tiranës dhe zonave bregdetare, normat 
e rritjes vërehen të jenë pozitive për pjesën më të madhe të periudhës së marrë 
në shqyrtim. Intervali kohor kur çmimet vërehen të shfaqin ecuri negative rritjeje 
janë koha kur ndodhën dy fatkeqësitë natyrore në gjashtëmujorin e dytë të 
vitit 2019. Shihet qartë dhe në grafik që zonat bregdetare e përjetojnë më 
shumë rënien e çmimeve, pasi këto zona u prekën më ndjeshëm nga tërmetet. 



Revista ekonomike 6M2 - 2022

Banka e Shqipërisë 17

Në një shkallë më të vogël, gjatë izolimit ekonomik për shkak të COVID-19 
në tremujorin e dytë të vitit 2020, vihet re një ecuri negative e çmimeve në 
tiranë, por jo në bregdet. Sa i përket zonave qendrore të vendit, norma e 
rritjes luhatet përqark zeros për rreth 3 vite (2018-2020). Nga fillimi i vitit 
2021 e në vijim, ecuritë e rritjeve vërehen të marrin trend pozitiv për të treja 
ndarjet gjeografike.

Figura 3. Rritja vjetore e mesatareve mujore të çmimeve për metër katror, sipas 
ndarjeve gjeogra�ke

Në përmbledhje, mund të konstatojmë se ky projekt kërkimor u krye duke 
përdorur të dhëna mikro të mbledhura elektronikisht nëpërmjet mjeteve të 
grumbullimit dhe organizimit të “big data” si platforma python, dhe një grup 
mjetesh dhe procedurash të marrjes së informacionit nga faqet web. Objektivi 
u vendos për llogaritjen e niveleve mesatare të çmimeve, dhe ndjekjen e 
dinamikave të tyre në kohë, për tri ndarje gjeografike: tiranën, zonat 
bregdetare, dhe zonat qendrore të vendit. të dhënat u morën nga njoftime.
com, faqja web më e pasur me informacion të gjeneruar nga përdoruesit, 
dhe përmbajnë 30,467 vrojtime (listime çmimesh) nga janari i 2017 deri në 
korrik të 2022. 

Faza e mbledhjes së të dhënave bruto u ndoq nga një fazë e gjatë pune për 
identifikimin, pastrimin, renditjen, llogaritjen dhe organizimin e informacionit të 
mbledhur në formë tabelare, me variabla të përcaktuar, pa vlera të skajshme 
periferike dhe pa vlera të munguara. Kjo u krye nëpërmjet mS Excel dhe 
funksionalitetit të tij power Query. Faza e fundit ishte përdorimi i funksionalitetit 
power pivot për llogaritjet e mesatareve mujore të çmimeve. Gjetjet kryesore 
detajohen më poshtë:

•	 Referuar	mesatares	 aktuale	 të	 çmimeve	 në	 Tiranë,	 që	 në	 korrik	 2022	
rezulton 1157 Euro, hendeku i çmimeve midis tiranës dhe zonave 
bregdetare është rreth 270 Euro, ndërsa ai midis zonave bregdetare 

https://www.njoftime.com
https://www.njoftime.com

dhe atyre qendrore është rreth 120 Euro. 
•	 Njehsimet	për	të	dhënat	e	ndara	sipas	zonave	gjeografike	tregojnë	se,	

në dallim me zonat bregdetare dhe tiranën, ku çmimet e banesave kanë 
njohur trend të vazhdueshëm rritës, çmimet në zonat qendrore kanë qenë 
stacionare për pjesën më të madhe të periudhës kohore të shqyrtuar. 
Vetëm pas izolimit ekonomik për shkak të COVID-19, çmimet kanë 
shfaqur trend rritës edhe në zonat qendrore.

•	 Fatkeqësitë	natyrore	të	vitit	2019	ndikuan	negativisht	në	ecuritë	e	çmimeve	
të banesave, më së shumti në zonat bregdetare, por dhe në tiranë.

•	 Rritja	vjetore	e	nivelit	të	çmimeve	për	gjashtëmujorin	e	parë	të	vitit	2022	
rezultoi rreth 15.6% për tiranën, rreth 9.6% për zonat bregdetare dhe 
rreth 18.3% për zonat qendrore.

